
	క.	
బలు పగుచీఁకటిరాకకుఁ, దలఁకెడుమతి నాకసంబు తనమణిజలసం

స్థలమున నిక్షేపించిన, పొలుపునఁ బశ్చిమసముద్రమున రవి గ్రుంకెన్.

	చ.	
అనలముఁ దేజమున్ బ్రకుపితాంబుజనేత్రల రాగమున్ రణాం

గనివహమున్ ద్రితాపమును గాల్కొననిల్వఁగ లేమి పుంశ్చలీ

జనముఁ బ్రవర్ధమానకరసఖ్యవియోగులచిత్తవృత్తి గా

దినకరుఁ డస్తమించినఁ దదీయగుణంబులు చేరె నిన్నిటన్.

	సీ.	
ఇనకరాకులజగజ్జనతాలవృంతంబు, నిద్రాణపద్మినీనిశ్శ్వసితము

కైరవిణీబోధనారంభజృంభంబు, తిమిరమత్తేభఫూత్కృతినిపాత

మాగచ్ఛదతనుధ్వజాంచలచ్చలనంబు, విరహిణీప్రాణాభివిగళనంబు

సాంధ్యరాగసుపర్ణచలగరుత్కలనంబు, చక్రవియోగాగ్నిచర్మభస్త్రి



	 







	గీ.	
రతిసముత్సుకసువదనారభ్యమాణ, ముఖ్యనేపథ్యవాస్తవామోదముదిత

మధుపమధురారవోద్గీయమాన మగుచు, మెలఁగె నయ్యెడ సాయంసమీరణంబు.

	సీ.	
కలపంబు లొడఁగూర్చుకన్యకాజనముల, రమణీయమణికంకణములరవలి

ప్రియులఁ దోతెమ్మన్నఁ బిలిచి తే నరుగుచే, డియలనున్గులుకుమట్టియలయులివు

నడయాస జోకొట్టు ననకంపుటల్లుండ్ర, తఱిమిపోనాడువత్తలయదల్పు

కైసేఁతల నొసంగు కమ్మఁదావులసోలు, నెలదేఁటినిసుఁగులయించుమ్రోఁత



	 







	గీ.	
కలుపుబాపలరాక యక్కలకు నెఱుఁగఁ, బలుకుచిలుకలకల్కిపల్కులను గలసి

మరుఁడు విడిసినదండుసంభ్రమముఁబోలెఁ, గలకలిత మయ్యె గణికానికాయవాటి.

	ఆ.	
ధర్మపథ మొకింత దలఁపక పద్మలో, చనము లొగి మొగిడ్చి సంజప్రొద్దు

నిదురవోయెఁ బద్మినీజాతి దానఁ బో, సిరి దొలంగి మిగులఁ జెట్టవట్టె.

	క.	
కలువలకు వచ్చునిందిర, తలుపులు ముద్రించి యున్నతామరసగృహం

బులు పా డగుటన్ మూల్గుచు, నలిభూతము లందులోన నధివసియించెన్.

సాంధ్యరాగవర్ణనము

	క.	
మెలఁకువలు చాలి తమతమ, నిలయంబుల కెగసి వచ్చు నెమళులపింఛో

జ్జ్వలరుచులు సాంధ్యరాగా, కులతిమిరోదయము మున్నుకొలిపెన్ దెసలన్.

	క.	
ఇనుఁ డేగుచుఁ జీఁకటివెను, కొనుశంకం గాపు వెట్టికొని పోయినయ

త్యనురక్తికిరణబలమో?, యన సంధ్యారాగ మొదవె నపు డపరదిశన్.

	క.	
సురుచిరకుసుంభవర్ణాం, బరకలితపయోధరాతిభరభంగుర యై

వరుణదిశ యపుడు నూత్న, స్మరానురాగంబు గొలిసె జనులకు నెల్లన్.

		 ఈ పేజీలో చివరి మార్పు 18 సెప్టెంబరు 2022న 08:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

